
Ādam ne apnī bīwī kā nām Hawwā 
yānī Zindagī rakhā, kyoṅki bād meṅ 
wuh tamām zindoṅ kī māṅ ban gaī. 



Sāṅp zamīn par chalne-phirne wāle 
un tamām jānwaroṅ se zyādā chālāk 
thā jin ko Rab Ḳhudā ne banāyā thā. 
Us ne aurat se pūchhā, “Kyā Allāh ne 
wāqaī kahā ki bāġh ke kisī bhī 
daraḳht kā phal na khānā?” 



Aurat ne jawāb 
diyā, “Hargiz nahīṅ. 
Ham bāġh kā har phal 
khā sakte haiṅ, sirf us 
daraḳht ke phal se gurez karnā hai jo bāġh 
ke bīch meṅ hai. Allāh ne kahā ki us kā 
phal na khāo balki use chhūnā bhī nahīṅ, 
warnā tum yaqīnan 
mar jāoge.” 



Sāṅp ne aurat 
se kahā, “Tum hargiz 
na maroge, balki Allāh 
jāntā hai ki jab tum us 
kā phal khāoge to tumhārī āṅkheṅ khul 
jāeṅgī aur tum Allāh kī mānind ho jāoge, 
tum jo bhī achchhā aur burā hai 
use jān loge.”



Aurat ne daraḳht par ġhaur kiyā ki 
khāne ke lie achchhā aur deḳhne meṅ 
bhī dilkash hai. Sab se dilfareb bāt yih 
ki us se samajh hāsil ho saktī hai! Yih 
soch kar us ne us kā phal le kar use 
khāyā. Phir us ne 
apne shauhar ko 
bhī de diyā, kyoṅki 
wuh us ke sāth thā. 
Us ne bhī khā liyā. 



Lekin khāte hī un kī āṅkheṅ khul gaīṅ 
aur un ko mālūm huā ki ham nange 
haiṅ. Chunāṅche unhoṅ ne anjīr ke 
patte sī kar lungiyāṅ banā līṅ.



Rab Ḳhudā ne 
pukār kar kahā, “Ādam, tū kahāṅ 
hai?” Ādam ne jawāb diyā, “Maiṅ ne tujhe bāġh meṅ 
chalte hue sunā to ḍar gayā, kyoṅki maiṅ nangā hūṅ. Is 
lie maiṅ chhup gayā.”



Us ne pūchhā, “Kis ne tujhe batāyā ki tū nangā hai? 
Kyā tū ne us daraḳht kā phal khāyā hai jise khāne se 
maiṅ ne manā kiyā thā?” 



Ādam ne kahā, “Jo aurat tū ne mere sāth rahne ke 
lie dī hai us ne mujhe phal diyā. Is lie maiṅ ne 
khā liyā.” Ab Rab Ḳhudā aurat se muḳhātib 
huā, “Tū ne yih kyoṅ kiyā?” Aurat ne jawāb 
diyā, “Sāṅp ne mujhe bahkāyā to maiṅ 
ne khāyā.”



Is lie Rab Ḳhudā ne use Bāġh-e-Adan 
se nikāl kar us zamīn kī khetībāṛī karne 
kī zimmedārī dī jis meṅ se use 
liyā gayā thā. 



Insān ko ḳhārij 
karne ke bād us ne Bāġh-e-Adan ke 
mashriq meṅ karūbī farishte khaṛe kie 
aur sāth sāth ek ātishī talwār rakhī jo 
idhar-udhar ghūmtī thī tāki us 
rāste kī hifāzat kare jo zindagī 
baḳhshne wāle 
daraḳht tak 
pahuṅchātā thā.



Ādam Hawwā se hambistar huā to un kā pahlā beṭā 
Qābīl paidā huā. Hawwā ne kahā, “Rab kī madad se 
maiṅ ne ek mard hāsil kiyā hai.” Bād meṅ Qābīl kā bhāī 
Hābīl paidā huā. Hābīl bheṛ-bakriyoṅ kā charwāhā ban 
gayā jabki Qābīl khetībāṛī karne lagā.



Kuchh der ke bād Qābīl ne Rab ko apnī fasloṅ meṅ se 
kuchh pesh kiyā. Hābīl ne bhī nazarānā pesh kiyā, lekin 
us ne apnī bheṛ-bakriyoṅ ke kuchh pahlauṭhe un kī 
charbī samet chaṛhāe. Hābīl kā 
nazarānā Rab ko pasand āyā, magar 
Qābīl kā nazarānā manzūr na huā. 
Yih dekh kar Qābīl baṛe ġhusse 
meṅ ā gayā, aur 
us kā 

muṅh 
bigaṛ 
gayā. 



Ek din Qābīl ne apne bhāī se kahā, “Āo, ham bāhar 
khule maidān meṅ chaleṅ.” Aur jab wuh khule maidān 
meṅ the to Qābīl ne apne bhāī Hābīl par hamlā karke 
use mār ḍālā.



Tab Rab ne Qābīl se pūchhā, “Terā bhāī Hābīl kahāṅ 
hai?” Qābīl ne jawāb diyā, “Mujhe kyā patā! Kyā apne 
bhāī kī dekh-bhāl karnā merī zimmedārī hai?” Is ke bād 
Qābīl Rab ke huzūr se chalā gayā aur 
Adan ke mashriq kī taraf Nod 
ke ilāqe meṅ jā basā.



Ādam aur Hawwā kā ek aur beṭā paidā huā. Hawwā ne 
us kā nām Set rakh kar kahā, “Allāh ne mujhe Hābīl kī 
jagah jise Qābīl ne qatl kiyā ek aur beṭā 
baḳhshā hai.” 



Set kī paidāish ke bād Ādam mazīd 800 sāl zindā rahā. 
Us ke aur beṭe-beṭiyāṅ bhī paidā hue. Wuh 930 sāl kī 
umr meṅ faut huā.



Rab ne dekhā ki insān nihāyat bigaṛ gayā hai,
 ki us ke tamām ḳhayālāt lagātār burāī kī 
taraf māyl rahte haiṅ. Us ne kahā, “Go 
maiṅ hī ne insān ko ḳhalaq kiyā maiṅ 
use rū-e-zamīn par se miṭā 
ḍālūṅgā.”



“Maiṅ na sirf logoṅ ko balki zamīn par 
chalne-phirne aur reṅgne wāle jānwaroṅ aur 
hawā ke parindoṅ ko bhī halāk kar 
dūṅgā, kyoṅki maiṅ pachhtātā hūṅ ki 
maiṅ ne un ko banāyā.”



Sirf Nūh par Rab kī nazar-e-karm thī. Nūh ke tīn 
beṭe the, Sim, Hām aur Yāfat. 



Kyoṅki Allāh ne duniyā se itnī 
muhabbat rakhī ki us ne apne iklaute 
Farzand ko baḳhsh diyā, tāki jo bhī us 

par īmān lāe halāk na ho balki 
abadī zindagī pāe. 



Romiyoṅ 3:23 sab ne gunāh kiyā, sab Allāh ke us jalāl se 
mahrūm haiṅ jis kā wuh taqāzā kartā hai, 

Romiyoṅ 6:23 Kyoṅki gunāh kā ajr maut hai jabki Allāh 
hamāre Ḳhudāwand Masīh Īsā ke wasīle se hameṅ abadī 

zindagī kī muft nemat atā kartā hai.

Ibrāniyoṅ 9:27 Ek bār marnā aur Allāh kī adālat meṅ hāzir 
honā har insān ke lie muqarrar hai. 

Ifisiyoṅ 2:8,9 Kyoṅki yih us kā fazl hī hai ki āp ko īmān lāne 
par najāt milī hai. Yih āp kī taraf se nahīṅ hai balki Allāh kī 
baḳhshish hai. Aur yih najāt hameṅ apne kisī kām ke natīje 
meṅ nahīṅ milī, is lie koī apne āp par faḳhr nahīṅ kar saktā.



Romiyoṅ 10:9,10 Yānī yih ki agar tū apne muṅh se iqrār 
kare ki Īsā Ḳhudāwand hai aur dil se īmān lāe ki Allāh ne 
use murdoṅ meṅ se zindā kar diyā to tujhe najāt milegī. 

Kyoṅki jab ham dil se īmān lāte haiṅ to Allāh hameṅ 
rāstbāz qarār detā hai, aur jab ham apne muṅh se iqrār 

karte haiṅ to hameṅ najāt miltī hai.  

Yūhannā 3:16,17 Kyoṅki Allāh ne duniyā se itnī muhabbat 
rakhī ki us ne apne iklaute Farzand ko baḳhsh diyā, tāki jo 
bhī us par īmān lāe halāk na ho balki abadī zindagī pāe. 
Kyoṅki Allāh ne apne Farzand ko is lie duniyā meṅ nahīṅ 
bhejā ki wuh duniyā ko mujrim ṭhahrāe balki is lie ki wuh 

use najāt de.



1 Yūhannā 5:11-13 Aur gawāhī yih hai, Allāh ne hameṅ 
abadī zindagī atā kī hai, aur yih zindagī us ke Farzand meṅ 
hai. Jis ke pās Farzand hai us ke pās zindagī hai, aur jis ke 
pās Allāh kā Farzand nahīṅ hai us ke pās zindagī bhī nahīṅ 

hai. Maiṅ āp ko jo Allāh ke Farzand ke nām par īmān 
rakhte haiṅ is lie likh rahā hūṅ ki āp jān leṅ ki āp ko abadī 

zindagī hāsil hai. 

